
Waa maxay Sababta Ilmahayga Yar Looga Baarayo CMV-ga Lagu 
Dhasho? 

Waa maxay cudurka CMV? 

Cytomegalovirus (CMV) waa fayras ku dhaca carruurta iyo 
dadka waawayn oo si fudud ugu faafa dheecaanada jirka 
sida candhuufta (dhareerinta/candhuuf-tufidda/duufka), 
kaadida (kaadi), dhiigga, iyo caanaha naaska. Sida badan 
waxyeelo ma leh, dadka intooda badanna maba 
dareemaan inay qabaan. 

Mararka qaar haweenayda uurka leh ayaa u gudbisa 
cudurka CMV ilmaha ay caloosha ku siddo. Marka ilmaha 
uu dhasho isagoo qabo cudurka CMV, waxa la dhahaa 
CMV-ga lagu dhasho ama cCMV. Carruurta yaryar ee dhalata iyagoo qabo CMV intooda 
badan si caadi ah ayey u koraan oo u kobcaan, halka qaar kale ay yeelan karaan 
dhibaatooyin caafimaad oo muddo dheer ah oo ay ku jiraan maqal beel, arag beel, dib-u-
dhac koboceed, iyo suuxdin. Dhibaatooyinkan caafimaad waxay u dhaxayn karaan qaar 
yaryar ilaa qaar daran waxayna jiri karaan marka ilmuhu dhasho ama waxay ku soo bixi 
karaan ilmaha mar dambe. 

Waa maxay sababta ilmahayga yar loo baarayo?  

Ilmahaaga yari wuxuu qabaa hal ama ka badan calaamadaha taasi oo ka dhigan in ka 
baarista CMV-ga lagu dhasho ay tahay fikrad fiican. Baaritaanku wuxuu dhacayaa markuu 
21 maalmood jiro si loo ogaado cudurka looguna xiro daryeel. Halkan Oregon, isbitaalada 
iyo xarumaha dhalmadu waxay ka baaraan carruurta dhasha calaamadaha iyo arrimaha 
keena waxayna ilmaha yar baaritaan ku sameeyaan 14 maalmood ee u horreeya noloshiisa.  

Sababta ilmahayga yar loo baarayo:  

   _____________________________________________________________________ 

Sidee baaritaanku u shaqeeyaa?  
Baaritaanka CMV-gu waa mid sahlan oo aan xanuun lahayn. Waxa la isticmaalaa candhuuf 
(tufid) ama kaadi. Candhuufta waxa lagaga qaadaa afka qori-muunadeed, kaadidana waxa 
lagu ururiyaa kiish caag ah. Natiijada baaritaanku sida badan wuxuu ku soo baxaa 2 ilaa 7 
maalmood. Natiijada waxa loo diraa bixiyaha caafimaad ee amarka baaritaanka bixiyey iyo 
bixiyaha caafimaadka ee u arki doona ilmahaaga yar sida joogtada intuu korayo. Adna 
waad heli doontaa natiijooyinka sidoo kale.  

Maxaa dhacaya haddii baaritaanka ilmahayga yar muujiyo inuu 
cudurku jiro?  

Haddii ilmahaaga laga helo cudurka CMV, waxa aad 
muhiim u ah inaad la socodsiiso kooxda 
caafimaadka ilmahaaga yar sida ugu dhakhsaha 
badan si aad u hesho macluumaad dheeraad ah 
tallaabada xigta. Ilmahaaga yar wuxuu u baahan 
karaa baaritaan dheeri ah iyo inuu arko khubaro 
caafimaad oo kale si loola socdo kobociisa loogana 
hubiyo dhibaatooyin caafimaad. Carruurta yaryar 
qaarkood waxay uga baahan karaan daawo iyo 
taageero khubarada wax-ka-qabadka xilliga hore. 
Kuwani waxay ugu waxtar badan yihiin marka xilli 
hore la bilaabo sidaa darteed la socodsiinta kooxda 
caafimaadka ilmahaaga sida ugu dhakhsaha badan 
waa muhiim.  

Carruurta yaryar ee qaba CMV-ga lagu dhasho 
waxay u baahan yihiin baaritaan joogto ah si looga war hayo wixii dhibaato ah markay 
korayaan. Haddaad walaacyo ka qabto korriinka iyo koboca ilmahaaga yar, u gee kooxdiisa 
daryeelka caafimaadka.  

Si aad wax badan uga ogaato baaritaanka, kahortagga, iyo daryeelka CMV ee Oregon, 
booqo Oregon.gov/CMV. 

 

 

  

https://oregon.gov/CMV

Dukumintigaan waxaad ku heli kartaa luuqado kale, daabacaadda farta 
waaweyn, farta indhoolaha ama qaabka aad doorbidaysid. Kala xiriir Family 
and Child Health Section (Qeybta Caafimaadka Ilmaha iyo Qoyska) lamnbarka 
971-673-0252 ama iimaylka fchsection.mailbox@odhsoha.oregon.gov. Waxaan 
aqbalnaa dhammaan wicitaanada dadka maqalku ku adag yahay. 

